
A. NAZIV PREDMETA
HARFA
B. ODREĐENJE PREDMETA
a) Položaj, priroda i namjena predmeta

Umjetnost sviranja na harfi obuhvata niz kognitivnih i motornih procesa, odnosno vještina, kao što su čitanje nota, analiziranje strukture kompozicije (melodijski tok, ritam, harmonija, polifonija, oblik i karakter djela), memorisanje i u skladu s tim pravilno pozicioniranje prstiju na žicama, sinhronizovani rad prstiju, ručnog zgloba, ruke. Najkompleksniji kognitivno-motorički proces je izvođenje memorisane kompozicije jer učenik
 kroz sviranje određenog djela izražava svoje emocije. Sviranje pred publikom, kroz interne časove, klasne koncerte i školske pripredbe, razvija samopouzdanje, samopoštovanje i dovodi do sinteze intelektualnog i emocionalnog aspekta psihe učenika. Naučna istraživanja pokazuju da sviranje instrumenta aktivira sve regije mozga, dovodi do uvećanja hipotalamusa te da đaci koji nastavu instrumenta imaju dva puta sedmično u prosjeku razvijaju IQ brže nego đaci koji pohađaju druge vanškolske aktivnosti. Sviranje harfe pospješuje razvoj muzičke, vizuelno-prostorne i kinestetičke inteligencije. Paralelno sa progresom ovih vrsta inteligencije, učenici razvijaju i estetsko čulo koje će im omogućiti da, prije svega, uvide razliku između autentične, umjetničke muzike i komercijalne muzike bazirane na imitaciji. 
Harfa pripada odsjeku za trzačke žičane instrumente i izučava se u nižoj muzičkoj školi. Nastava se realizuje od drugog do devetog razreda, dva puta sedmično. Nastava se realizuje na keltskoj harfi marke Camac ili Salvi (34 - 38 žica). Za posebno nadarene učenike koji žele nastaviti školovanje u srednjoj muzičkoj školi na instrumentalnom odsjeku nastava se odvija na pedalnoj harfi (Camac ili Salvi, 47 žica) od šestog ili sedmog razreda, u zavisnosti od uzrasta.
b) Broj časova po godinama obrazovanja i oblicima nastave
Za realizaciju programa predviđena su dva časa sedmično u trajanju od 30 minuta za učenike od drugog do šestog razreda i 45 minuta za učenike od sedmog do devetog razreda (68 časova preko cijele godine za učenike od drugog do osmog razreda i 62 časa za učenike devetog razreda). Od ukupnih 68 časova, odnosno 62 časa za deveti razred, oko 85% nastave spada u obavezni dio (57 časova za učenike od drugog do osmog i 52 časa za učenike devetog razreda). Otvoreni dio obuhvata 15% nastave (11 časova za učenike od drugog do osmog razreda i 10 časova za učenike devetog razreda). Za učenike od drugog do petog razreda 23 časa su predviđena za sticanje novih znanja i vještina a 45 časova za uvježbavanje novog materijala, ocjenjivanje, preslušavanje. Od šestog do osmog razreda novi sadržaji se realizuju sa 24 časa. Uvježbanju novih tehnika sviranja i kompozicija, preslušavanjima, ocjenjivanju, eksperimentalnoj nastavi (npr.umjetnost improvizacije) opredijeljeno je 44 časa. Za učenike devetog razreda broj časova u kojima se stiču nova saznanja se smanjuje na 18 časova jer se akcenat stavlja na praktični dio nastave (44 časa) koji je od ključnog značaja za kvalitetan završetak niže muzičke škole.

C. CILJEVI PREDMETA
Nastava predmeta HARFA pruža učenicima priliku da:

· nauče pravilno držati harfu odnosno ruku i prste prilikom sviranja;
· sa lakoćom izvode memorisane kompozicije pred publikom;
· razviju sposobnost iskazivanja lične ekspresije kroz izvedbu kompozicija;
· razviju sposobnost razumijevanja evropske i svjetske muzičke baštine kroz izvođenje kompozicija odnosno aranžmana bretonskih, irskih, germanskih, bohemijskih, francuskih, švedskih, ruskih i indijskih nacionalnih melodija;
· razviju kreativne načine izražavanja sebe;
· razviju poštovanje prema svim đacima sa kojima dijele školski instrument kao i prema predmetu, instrumentu;
· razviju kritičko mišljenje kroz procjenjivanje vlastitog rada/postignuća, kao i postignuća drugih.
· tokom trećeg ciklusa (VII, VIII i IX razred) steknu muzikalnost i tehničku spretnost za nastavak školovanja u srednjoj muzičkoj školi na odsjeku harfa.
D. POVEZANOST SA DRUGIM PREDMETIMA I MEĐUPREDMETNIM TEMAMA
Nastava harfe je usko povezana sa solfeđom jer učenici primjenjuju teorijska znanja koja stiču na časovima solfeđa. Kroz tehničke vježbe i kompozicije učenik transformiše intelektualne pojmove u muzičko djelo razvijajući pri tome muzičku, vizuelnu i kinestetičku inteligenciju. Pored ravnoteže između teorijskog i praktičnog aspekta muzike koja se postiže kroz solfeđo i harfu, hor i harfa su takođe komplementarni. Naime, učenici prilikom časova hora razvijaju niz sposobnosti odnosno kvaliteta kamernog (kolektivnog) muziciranja za razliku od časova harfe na kojima razvijaju muzičke sposobnosti karakteristične za solistu. 
Rezultat redovnog pohađanja nastave harfe, solfeđa i hora je holistički muzički razvoj učenika – uravnoteženo razvijanje teorijskih i praktičnih znanja i vještina, kao i komplementarni razvoj sposobnosti individualnog i kolektivnog muziciranja.
S obzirom da literatura koju učenici prelaze prevashodno sadrži engleske, ali i francuske nazive kompozicija (i tekstove određenih engleskih i francuskih pjesama aranžiranih za harfu), te da se muzičke oznake pišu na italijanskom jeziku, učenici proširuju vokabular iz pomenutih jezika i nastava harfe ih, u najboljem slučaju, dodatno podstiče da rade na usavršavanju stranih jezika. 
Kroz nastavu harfe razvija se jedan kreativni pristup stranim jezicima jer se riječi iz jednog jezika (npr. italijanska riječ piano – oznaka za tiho sviranje) vezuju za naziv djela na drugom jeziku (npr. Midnight Stars, u prevodu: Ponoćne zvijezde iz zbirke za početnike M. Grandjany-a i J. Weidensaul) i određene melodije odnosno muzičke cjeline. Učenici koriste taj novi pristup da bi prilikom učenja stranih jezika razvili jedan dublji nivo asocijacija i memorisanja povezujući intelektualne pojmove sa umjetnošću.
Javni nastupi koje učenici ostvaruju kroz klasna preslušavanja, interne časove i druge nastupe razvijaju samopouzdanje i samopoštovanje i doprinose emocionalnom i  ličnom razvoju učenika. 

Umijeće sviranja na harfi zahtijeva od učenika dobru fizičku spremu. Vrlo brzo učenici uviđaju da ne mogu napraviti progres ako ne budu pohađali neki sport (gimnastiku, odbojku...), ples ili individualne treninge prilagođene njihovom uzrastu. Ljubav prema harfi i želja da nauče da sviraju podstiče ih da više pažnje posvete svom fizičkom zdravlju i oni, na taj način, u ranom uzrastu razvijaju svijest o svom tijelu i značaju fizičkih vježbi za kvalitetan život.
E. OBRAZOVNO-VASPITNI ISHODI PREDMETA
II RAZRED
	Obrazovno-vaspitni ishod 1

Na kraju učenja učenik će pravilno pozicionirati instrument, ruku i prste prilikom sviranja.

	Ishodi učenja:

Tokom učenja učenik će moći da:
· pravilno postavi  harfu na desno rame i prepozna djelove harfe;
· pravilno postavlja kažiprst i palac na žice harfe;
· pravilno okida žice kažiprstom i palcem.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi
U prvom tromjesečju učenik se upoznaje sa djelovima harfe (žice, zvučna kutija, vrat i kukice) i radi kompozicije u kojima se primjenjuje tehnika sviranja kažiprsta (u daljem tekstu: drugog prsta) non-legato. U drugom tromjesečju se obrađuju tehničke vježbe za palac (u daljem tekstu: prvi prst). Ove vježbe uključuju legato odnosno vezivanje prvog i drugog prsta, kao i vježbe za izvođenje dvozvuka. Pravilno uvježbavanje tehnika non-legato, legato kao i dvozvuka se postiže kroz pravilno hvatanje žica (redosljed pozicioniranja prstiju) prilikom tehničkih vježbi i tokom rada na kompozicijama koje obrađuju pomenute elemente.

b) Aktivnosti učenja
Učenik:

· vježba pravilno postavljanje harfe na rame;
· vježba pravilnu postavka palca i kažiprsta na odgovarajuće žice.

· vježba pravilno okidanje žica.

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2 

Na kraju učenja učenik izvodi napamet dvije kompozicije.

	Ishodi učenja:

Tokom učenja učenik će moći da:

· pravilno čita note i postavlja prste na odgovarajuće žice;
· samostalno izvodi manje muzičke cjeline određene kompozicije;
· samostalno izvodi kompoziciju.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi
U drugom polugodištu se nastavlja rad na razvijanju tehnike (non-legato, legato i dvozvuk) s tim što se naglasak stavlja na muzikalnom izvođenju pomenutih tehnika kroz birane kompozicije. Aranžmani bretonskih, germanskih i ruskih melodija koje je napisala Beti Paret (Betty Paret) u svojoj knjizi First Harp Book predstavljaju odličan način da učenici postupno, kroz uživanje u muzici, razvijaju tehničke i muzičke sposobnosti. 

Počevši  od pravilnog čitanja novih kompozicija do finalnog izvođenja djela, neophodno je da nastavnik harfe posebnu pažnju obrati na aspekte sviranja koji predstavljaju slabe tačke učenika te da učeniku pomogne u osvješćivanju i rješavanju kognitivnog ili motoričkog problema. Neki učenici posjeduju izvanredne intelektualne sposobnosti ali nerazvijeni mišići ruke odnosno prstiju ih sprečavaju da odsviraju određenu kompoziciju. U tom slučaju nastavnik je dužan da više pažnje posveti radu na tehničkim vježbama. Drugi problem predstavljaju učenici kojima kinestetičke sposobnosti idu ispred intelektualnih. Za takve učenike je neophodno da se više vremena posveti analiziranju određene kompozicije.
Učenik, zajedno sa nastavnikom, broji ritam prilikom sviranja kompozicija.

b) Aktivnosti učenja
Učenik:
· čita note kompozicije;
· vježba sviranje manjih muzičkih cjelina kompozicije;
· izvodi kompozicije napamet.

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


III RAZRED
	Obrazovno-vaspitni ishod 1
Na kraju učenja učenik pravilno izvodi trihord i tetrahord.

	Ishodi učenja:

Tokom učenja učenik će moći da:
· prepozna trihord;
· pravilno izvodi trihord;
· prepoznaje tetrahord;
· pravilno izvodi tetrahord.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi
U prvom polugodištu trećeg razreda uvodi se upotreba trećeg prsta kroz tehničke vježbe. Učenici usvajaju pojam trihorda – niza tri uzastopne note koji se izvodi vezivanjem prvog, drugog i trećeg prsta. U drugom polugodištu trećeg razreda uvodi se upotreba četvrtog prsta kroz tehničke vježbe. Učenici usvajaju pojam tetrahorda – niza četiri uzastopne note, koji se izvodi vezivanjem prvog, drugog, trećeg i četvrtog prsta. U praksi se pokazalo kao najbolji i najlakši način usvajanja odnosno izvođenja da učenik trihord koji se izvodi uzlazno pripremi tako što će prvo postaviti drugi i treći prst istovremeno, pa potom palac, dok će za silazni trihord najlakše i najpravilnije izvođenje ostvariti kada prvo pravilno postavi palac, a zatim drugi i treći prst istovremeno. 

b) Aktivnosti učenja
Učenik:

· vježbanje pravilne postavke prstiju za trihord;
· vježbanje trihorda;
· vježbanje pravilne postavke prstiju za tetrahord;
· vježbanje tetrahorda.

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2

Na kraju učenja učenik izvodi dvije kompozicije napamet.

	Tokom učenja učenik će moći da:

· pravilno čita note i postavlja prste na odgovarajuće žice;
· samostalno pravilno izvodi manje muzičke cjeline određene kompozicije;
· izvodi kompoziciju uz upotrebu izražajnih elemenata (dinamika).


	Didaktičke preporuke za realizaciju obrazovno-vaspitnog ishoda
a) Sadržaji/pojmovi
Kompozicije kod kojih se za izvođenje melodije upotrebljava tetrahord  veoma su značajne za ovu fazu razvoja. Najpravilniji način izvođenja tetrahorda je pozicioniranje drugog i trećeg prsta istovremeno, zatim postavljanje prvog i na kraju četvrtog prsta. Ovaj način postavke je osnova za pravilno i brzo postavljanje četvoroglasnih akorda (koji će se izvoditi u petom razredu). Drugi oblik izvođenja tetrahorda je uslovljen sviranjem skale i određenih kompozicija, ali se u praksi pokazalo da ga je bolje ostaviti za sljedeći razred uz pravilno izvođenje skale. 
b) Aktivnosti učenja
Učenik:
· čitanje nota kompozicije.

· sviranje manjih muzičkih cjelina kompozicije.

· izvođenje kompozicije napamet uz upotrebu izražajnih elemenata (dinamike, agogike..).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


IV RAZRED
	Obrazovno-vaspitni ishod 1

Na kraju učenja učenik izvodi intevale, skalu i trozvuk.

	Ishodi učenja

Tokom učenja učenik će moći da:
· pravilno izvodi intervale od sekunde do oktave;
· izvodi skalu upotrebom dva vezana tetrahorda (kroz jednu oktavu);
· izvodi trozvuk (secco i razloženi).

	Didaktičke preporuke za realizaciju obrazovno-vaspitnog ishoda
a) Sadržaji/pojmovi 

U prvom polugodištu obrađuju se intervali kroz tehničke vježbe i kompozicije. Učenici postupno uče izvođenje intervala počevši od sekunde. U zavisnosti od stepena fizičkog razvoja šake i prstiju nastavnik vrši odabir kompozicije kroz koju se razvija muzikalnost i vještina izvođenja intervala u dvozvucima. S obzirom da je fizički razvoj individualan, veoma je važno da nastavnik obrati pažnju na mogućnosti svakog učenika u pogledu izvođenja intervala. Većini učenika najveći problem predstavlja sviranje oktave lijevom rukom i stoga je neophodno izvršiti odabir kompozicija u kojima učenik neće osjetiti bol u lijevoj ruci prilikom izvođenja oktave.

U drugom polugodištu četvrtog razreda uvode se tehničke vježbe koje razvijaju gipkost prstiju kroz podmetanje trećeg i četvrtog prsta za sviranje dužih nizova. Učenik novostečeno znanje kombinuje sa prethodnim i kroz sviranje vezanih tetrahorada izvodi skalu kroz jednu oktavu. Pored toga, započinje se rad na trozvuku koji se izvodi secco i razloženo.

b) Aktivnosti učenja
Učenik:
· vježba izvođenje sekunde, terce i kvarte upotrebom prvog i drugog prsta;
· vježba kvinte i sekste upotrebom prvog i trećeg prsta;
· vježba septime i oktave upotrebom prvog i četvrtog prsta;
· vježba skale upotrebom dva vezana tetrahorda; 
· vježba trozvuk secco i razloženi trozvuk.

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2

Na kraju učenja učenik izvodi napamet dvije kompozicije od kojih je jedna pisana u obliku pjesme. 

	Ishodi učenja

Tokom učenja učenik će moći da:

· pravilno čita note i postavlja prste na odgovarajuće žice;
· samostalno pravilno izvodi manje muzičke cjeline određene kompozicije;
· samostalno izvodi kompoziciju.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi
Učenici u petom razredu usvajaju novi oblik izvođenja tetrahorda koji je uslovljen sviranjem skale i određenih kompozicija. U zavisnosti od toga da li je niz silazan ili uzlazan prvo se pozicionira palac odnosno četvrti prst (za tetrahord) ili treći prst (za trihord). 
Neophodno je obratiti pažnju na individualne sposobosti učenika i u skladu s tim izvršiti odabir kompozicija koje pomažu optimalnom razvoju tehnike i muzikalnosti.

b) Aktivnosti učenja
Učenik:
· čita note kompozicije.

· svira manje muzičke cjeline kompozicije.

· izvodi kompozicije napamet uz upotrebu izražajnih elemenata (dinamike, agogike..).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


V RAZRED
	Obrazovno-vaspitni ishod 1

Na kraju učenja učenik izvodi trozvuk, četvorozvuk i skalu.

	Ishodi učenja

Tokom učenja učenik će moći da:
· pravilno izvodi trozvuk (secco, arpeggio) i razloženi kroz dvije oktave;
· izvodi četvorozvuk (secco);
· izvodi skalu kroz dvije oktave upotrebom vezanih trihorada i tetrahorada.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi 

U prvom polugodištu petog razreda nastavlja se sa radom na tehničkim vježbama koje razvijaju gipkost prstiju kroz podmetanje trećeg i četvrtog prsta za sviranje dužih nizova. Učenik svira skalu kroz dvije oktave upotrebljavajući vezane trihorde i tetrahorde. Pored toga, započinje se rad na trozvuku koji se izvodi secco (istovremeno sve tri note), razloženo i kao arpeggio (brzo razlaganje). 

U drugom polugodištu neophodno je postepeno uvesti četvorozvuk kroz tehničke vježbe i kompozicije odabrane u skladu sa razvojem šake učenika. Tempo izvođenja skale kroz dvije oktave je brži u odnosu na prethodno polugodište. U skladu s tim su  kompozicije koje se usvajaju i izvode u drugom polugodištu zahtjevnije u svakom pogledu.
b) Aktivnosti učenja
Učenik:

· izvodi trozvuk secco;
· izvodi razloženi trozvuk kroz dvije oktave;
· izvodi trozvuk (arpeggio);
· izvodi četvorozvuk (secco);
· izvodi skale kroz dvije oktave upotrebom trihorda i tetrahorda.

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2

Na kraju učenja učenik izvodi napamet tri kompozicije.

	Ishodi učenja

Tokom učenja učenik će moći da:
· pravilno čita note i postavlja prste na odgovarajuće žice;
· samostalno pravilno izvodi manje muzičke cjeline određene kompozicije;
· samostalno izvodi kompoziciju.



	Didaktičke preporuke za realizaciju obrazovno-vaspitnog ishoda
a) Sadržaji/pojmovi
Nastavnik bi trebalo da kroz dnevnik individualne nastave ili kroz svoje bilješke vodi evidenciju za svakog učenika ponaosob kojom brzinom izvodi skalu kroz dvije oktave u prvom a kojom brzinom u drugom polugodištu. Ova vrsta evidencije može učenicima probuditi takmičarski duh i pružiti podstrek da više vježbaju skale.

Posle obnavljanja kompozicija iz prethodne godine (drugog polugodišta) nastavlja se sa radom na zahtjevnijim djelima kroz koja učenik produbljuje vještinu sviranja trozvuka i skale. Prilikom rada na novim djelima učenik se ohrabruje da, uz pomoć nastavnika, eksperimentiše sa prstoredom i da pronađe u skladu sa građom svoje šake, prstored koji mu najviše odgovara da sa lakoćom svira.

b) Aktivnosti učenja
Učenik:
· čita note kompozicije;
· svira manje muzičke cjeline kompozicije;
· izvodi kompozicije napamet uz upotrebu izražajnih elemenata (dinamike, agogike..).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


VI RAZRED
	Obrazovno-vaspitni ishod 1

Na kraju učenja učenik izvodi četvorozvuk, glissando, brzi prelazak na susjednu žicu, skalu i harmonike. 

	Ishodi učenja

Tokom učenja učenik će moći da:
· pravilno izvodi četvorozvuk (arpeggio);
· izvodi glissando s drugim prstom (naviše) i palcem (silazno); 

· izvodi brzi prelazak palca i četvrtog prsta na susjednu žicu
;
· izvodi skalu kroz tri oktave s obje ruke istovremeno;
· izvodi harmonike (sekundarne frekvencije) upotrebom palca i šake.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi 

U šestom razredu započinje rad na složenijim harfističkim tehnikama: brzom razlaganju četvorozvuka (arpeggio) i pravilnom izvođenju silaznog i uzlaznog glissanda. Rad na skalama se nastavlja i nadograđuje kroz izvođenje skale kroz dvije oktave s obje ruke istovremeno. Brzi nizovi od pet nota se izvode uz hitri prelazak palca odnosno četvrtog prsta na susjednu žicu. 

U drugom polugodištu šestog razreda nastavlja se rad na složenijim harfističkim tehnikama: brzom razlaganju četvorozvuka (arpeggio) i pravilnom izvođenju harmonika (sekundarnih frekvencija ili flažoleta). Rad na skalama se nastavlja i nadograđuje kroz izvođenje skale kroz tri oktave s obje ruke istovremeno.

b) Aktivnosti učenja
Učenik:

· izvodi četvorozvuk (arpeggio);
· izvodi glissando;
· izvodi brzi prelazak palcem odnosno četvrtim prstom na susjednu žicu;
· izvodi skalu kroz tri oktave;
· izvodi harmonike (flažoleta).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2

Na kraju učenja učenik izvodi napamet tri kompozicije.

	Ishodi učenja

Tokom učenja učenik će moći da:
· pravilno čita note i postavlja prste na odgovarajuće žice;
· samostalno izvodi kompoziciju.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi
Poželjno bi bilo da se radi na kompozicijama ili etidi kroz koju učenik razvija muzikalnost i nove tehnike paralelno jer ako se samo ostane na tehničkim vježbama za harmonike, skale, arpeggio može se stvoriti dupli posao. Naime, ako učenik u ovom uzrastu ne poveže muzički i tehnički aspekt kasnije će imati mnogo posla na ispravljanju grešaka. Učenicima je mnogo lakše da savladaju glissando pravilno nego četvoroglasni arpeggio i stoga treba birati kompozicije koje sadrže oba ova elementa ili raditi na kompozicijama koje su aranžmani nekih pjevljivih melodija sa četvoroglasnim arpeggiom u pratnji. Na ovaj način će učenici lakše ovladati pomenutom tehnikom nego kada bi se radila samo kroz tehničke vježbe odnosno suvoparne etide.

U šestom razredu učenika treba ohrabriti da oslanjajući se na svoj sluh traži najljepšu boju tona.

b) Aktivnosti učenja
   Učenik:

· čita note kompozicije;
· vježba sviranje manjih muzičkih cjelina kompozicije;
· izvodi kompozicije napamet uz upotrebu izražajnih elemenata (dinamike, agogike..).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


VII RAZRED
	Obrazovno-vaspitni ishod 1

Na kraju učenja učenik izvodi razloženi trozvuk, septakord, skalu i triler.

	Ishodi učenja

Tokom učenja učenik će moći da: 

· izvodi razloženi trozvuk kroz tri oktave;
· izvodi skalu i septakord kroz tri oktave;
· izvodi triler s dvije ruke.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi 

U prvom polugodištu sedmog razreda učenik nadograđuje trozvuke i četvorozvuke iz prethodnih razreda izvodeći ih kroz tri oktave razloženo (silazno i uzlazno) i svirajući četvoroglasni arpeggio tj. razloženi septakord s obje ruke. U zavisnosti od toga koliko često je učenik u mogućnosti da vježba u muzičkoj školi odnosno da li posjeduje svoju keltsku harfu, nastavnik će morati da odabere kompozicije koje se mogu pristojno spremiti i izvesti. Učenici koji nisu u mogućnosti da dolaze na vježbanje neće moći da rade na kompleksnijim kompozicijama. 

U drugom polugodištu sedmog razreda učenik nadograđuje vještinu sviranja skale. Nova tehnika s kojom se sada učenik upoznaje je najjednostavniji oblik izvođenja trilera s dvije ruke naizmjenično (prvi i drugi prst desne i lijeve ruke naizmjenično).

b) Aktivnosti učenja
Učenik:

· izvodi razloženi trozvuk kroz tri oktave;
· izvodi skale kroz tri oktave;
· izvodi septakord kroz tri oktave;
· izvodi triler s obje ruke naizmjenično.

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2

Na kraju učenja učenik izvodi napamet tri kompozicije. 

	Ishod učenja

Tokom učenja učenik će moći da:
· pravilno čita note i postavlja prste na odgovarajuće žice;
· samostalno izvodi kompoziciju.



	Didaktičke preporuke za realizaciju obrazovno-vaspitnog ishoda
a) Sadržaji/pojmovi
U zavisnosti od toga koliko često je učenik u mogućnosti da vježba u muzičkoj školi odnosno da ima lično svoju keltsku harfu, nastavnik će morati da odabere kompozicije koje se mogu spremiti u zadovoljavajućoj mjeri i izvesti. Učenici koji nijesu u mogućnosti da dolaze na časove vježbanja neće moći da rade na kompleksnijim kompozicijama.

Za ovaj uzrast preporučuje se da učenik prilikom rada na određenoj kompoziciji uz pomoć nastavnika izoluje tehničke probleme i da od njih napravi tehničku vježbu.

U ovom uzrastu se preporučuje ohrabrivanje individualnog stvaralačkog impulsa kod učenika sa izraženim radnim navikama. Ako imaju svoje muzičke ideje takvim đacima nastavnik treba pomoći da iste uobliče u improvizaciju ili kompoziciju.

b) Aktivnosti učenja
          Učenik:

· čita note kompozicije;
· svira manje muzičke cjeline kompozicije;
· izvodi kompozicije napamet uz upotrebu izražajnih elemenata (dinamike, agogike..).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


VIII RAZRED
	Obrazovno-vaspitni ishod 1

Na kraju učenja učenik izvodi skalu, septakord, trilere, tremolo i bisbigliando.

	Ishodi učenja

Tokom učenja učenik će moći da:
· izvede skalu i septakord kroz tri oktave s obje ruke istovremeno;
· izvede triler s obje ruke naizmjenično i triler jednom rukom;
· izvede tremolo i bisbigliando.

	Didaktičke preporuke za realizaciju obrazovno-vaspitnog ishoda
a) Sadržaji/pojmovi 

U prvom polugodištu standardno zagrijavanje učenika na početku časa predstavlja sviranje skale i septakorda kroz tri oktave s tim što se septakord izvodi prvo sa desnom i lijevom rukom naizmjenično, a zatim sa obje ruke istovremeno. Nakon toga slijedi rad na kompoziciji.

Od novih tehnika uvodi se izvođenje trilera jednom rukom. U zavisnosti od spremnosti učenika potrebno je raditi složenije oblike trilera jednom rukom (prstored: 1-2-1-3 i 1-4-3-2).
U drugom polugodištu se nastavlja izvođenje skale i septakorda (uz obrtaje septakorda) kroz tri oktave s obje ruke istovremeno. Od novih tehnika uvode se tremolo i bisbigliando. 

b) Aktivnosti učenja
Učenik:

· izvodi skalu i septakord kroz tri oktave s obje ruke istovremeno;
· izvodi triler s obje ruke naizmjenično i triler s jednom rukom;
· izvodi tremol;
· izvodi bisbigliando.
c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2

Na kraju učenja učenik izvodi napamet četiri kompozicije.

	Ishodi učenja
Tokom učenja učenik će moći da:
· pravilno čita note i postavlja prste na odgovarajuće žice;
· samostalno izvodi kompoziciju.



	Didaktičke preporuke za realizaciju obrazovno-vaspitnog ishoda
a) Sadržaji/pojmovi
Prilikom rada na kompoziciji u osmom razredu učenik treba da razvija analitički pristup u smislu harmonske analize kao i analize oblika. Na ovaj način učenik stiče novi uvid u strukturu tonalne muzike. U ovom trenutku se preporučuje nastavniku da tri do četiri časa odvoji za rad na nekim kompozicijama koje je učenik prešao u prethodnim razredima da bi učenik na novi i sveobuhvatniji način razvijao svoju muzičku percepciju.

b) Aktivnosti učenja
Učenik:

· čita note kompozicije;
· svira manje muzičke cjeline kompozicije;
· izvodi kompozicije napamet uz upotrebu izražajnih elemenata (dinamike, agogike..).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


IX RAZRED
	Obrazovno-vaspitni ishod 1

Na kraju učenja učenik izvodi étouffée, près de la table, b.d.l.c., kuckanje prsnim zglobovima, sons timbaliques i sons plectiriques.

	Ishodi učenja
Tokom učenja učenik će moći da:

· izvodi skalu i septakord kroz tri oktave s obje ruke istovremeno;
· izvodi étouffée i près de la table;
· izvodi b.d.l.c., kuckanje prsnim zglobovima, sons timbaliques i sons plectiriques.


	Didaktičke preporuke za realizaciju obrazovno-vaspitnog ishoda
a) Sadržaji/pojmovi 

U prvom polugodištu devetog razreda standardno zagrijavanje učenika na početku časa predstavlja sviranje skale i septakorda kroz tri oktave s tim što se septakord izvodi prvo sa desnom i lijevom rukom naizmjenično a zatim sa obje ruke istovremeno. Nakon toga slijedi rad na kompoziciji.

Od novih tehnika učenik usvaja  étouffée, près de la table, b.d.l.c., kuckanje prsnim zglobovima, sons timbaliques, sons plectiriques. 
Sadržaj drugog polugodišta je sličan prethodnom polugodištu s tim što se naglasak stavlja na pripremanje kompozicija za završni ispit niže muzičke škole. 

b) Aktivnosti učenja
Učenik:

· izvodi septakord i skalu kroz tri oktave s obje ruke istovremeno;
· izvodi tehnike: étouffée i près de la table;
· izvodi tehniku: b.d.l.c., kuckanje prsnim zglobovima, sons timbaliques, sons plectiriques.

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.

	Obrazovno-vaspitni ishod 2

Na kraju učenja učenik izvodi napamet četiri kompozicije. 

	Ishod učenja

Tokom učenja učenik će moći da:
· pravilno čita note i postavlja prste na odgovarajuće žice;
· samostalno izvodi kompoziciju.



	Didaktičke preporuke za realizaciju obrazovno-vaspitnog ishoda
a) Sadržaji/pojmovi
Prilikom rada na kompoziciji u devetom razredu učenik razvija analitički pristup u smislu harmonske analize, analize oblika i analize kontrapunkta (ako je djelo polifono). Na ovaj način učenik stiče novi uvid u strukturu tonalne muzike što mu omogućuje bolje memorisanje djela i kvalitetnije izvođenje.

Oznake moderne intonacije se prolaze informativno i izvode se u zavisnosti od moderne kompozicije koju učenik svira ili ako učenik pokazuje afinitet prema komponovanju.

b) Aktivnosti učenja
· čitanje nota kompozicije;
· sviranje manjih muzičkih cjelina kompozicije;
· izvođenje kompozicije napamet uz upotrebu izražajnih elemenata (dinamike, agogike..).

c) Broj časova realizacije
Broj časova realizacije uslovljen je potrebom kombinovanja dva ili više obrazovno-vaspitnih ishoda, u skladu sa interesovanjima i mogućnostima učenika.


F. DIDAKTIČKE PREPORUKE
U realizaciji programa Harfa preporučuje se da nastavnik:
· podstiče razvojni mentalni stav kod učenika;
· aktivno prati i pomaže učeniku prilikom postavke ruke, šake i pravilnog pozicioniranja prstiju na žice;
· u početnim razredima zajedno sa učenikom broji takt i, u zavisnosti od sposobnosti učenika, pređe na upotrebu metronoma;
· podstiče kreativnost učenika.

G. PRILAGOĐAVANJE PROGRAMA DJECI SA POSEBNIM OBRAZOVNIM POTREBAMA I NADARENIM UČENICIMA 
a) Prilagođavanje programa djeci sa posebnim obrazovnim potrebama
S obzirom da svako dijete posjeduje jedinstvene kvalitete nemoguće je kreirati definitivni obrazac koji se može primijeniti na svako dijete sa posebnim potrebama. Ključni kvalitet nastavnika je sposobnost da voli i prihvati učenike jer je bez toga nemoguće imati kreativni pristup radu. Rad sa učenicima podrazumijeva da nastavnik iz jedne nove perspektive sagleda muziku i instrument na kom se školovao a dijete sa posebnim potrebama u tom smislu predstavlja poseban izazov jer je neophodno da nastavnik više slobode u radu i usvajanju novog gradiva ostavi učeniku. Zapravo, jedina distinkcija u načinu prenošenja znanja između učenika sa posebnim obrazovnim potrebama i učenika koji nema posebne obrazovne potrebe je stepen slobode u usvajanju novog gradiva. 
Članom 11 Zakona o vaspitanju i obrazovanju djece sa posebnim obrazovnim potrebama propisano je da se u zavisnosti od smetnji i teškoća u razvoju, kao i od individualnih sklonosti i potreba đece obrazovni programi, pored ostalog mogu: a) modifikovati skraćivanjem ili proširivanjem sadržaja predmetnog programa; b) prilagođavati mijenjanjem metodike kojom se sadržaji predmetnog programa realizuju.

Član 16 istog Zakona propisuje da je škola, odnosno resursni centar dužan da, po pravilu, u roku od 30 dana po upisu djeteta, donese individualni razvojno-obrazovni program za dijete sa posebnim obrazovnim potrebama (IROP), u saradnji sa roditeljem i o tome obavijesti Zavod za školstvo, Centar za stručno obrazovanje i Ispitni centar. Više informacija moguće je naći na sajtu:
http://www.skolskiportal.edu.me/Pages/Inkluzivnoobrazovanje.aspx
a) Prilagođavanje programa nadarenim učenicima

Nastavnik ne smije izgubiti iz vida činjenicu da je nastava instrumenta doprinos razvoju buduće ličnosti. Dvije najveće greške koje prosvjetni radnici prave prilikom rada sa nadarenim učenicima su (1) zanemarivanje dječije duše koja je vrlo osjetljiva na svaku riječ i gest (2) stvaranje tzv. trajnog mentalnog stava. 
 
Za posebno nadarene učenike potrebno je da se od šestog ili sedmog razreda (u zavisnosti od fizičkog rasta) nastava odvija na pedalnoj harfi. U prosjeku, u svakoj generaciji budu jedan do dva (rijetko više) posebno nadarena učenika koji više od ostalih učenika postižu (kompleksnije kompozicije usvajaju, napredniju tehniku posjeduju zbog građe ruke i bez problema ovladavaju pedalnom tehnikom). Dakle, za takve učenike koji imaju perspektivu da nastave školovanje kroz srednju muzičku školu i Muzičku akademiju neophodno je da se nastava završnih razreda odvija na pedalnoj harfi jer se odsjek harfa u srednjoj muzičkoj školi može upisati samo kvalitetnim izvođenjem kompozicija pisanih za pedalnu harfu.
H. VREDNOVANJE OBRAZOVNO-VASPITNIH ISHODA
S obzirom da individualni stvaralački čin i interpretacija djela ne mogu podleći nekom obliku školskog ocjenjivanja, u tabelama koje slijede dati su prevashodno elementi tehnike na osnovu kojih se može zaključiti formalna ocjena. Pod terminom pravilno izvođenje podrazumijeva se korektno izveden notni tekst.
II razred
	Djelimično postignut
	Uglavnom postignut
	Postignut u cjelini

	Prepoznaje i čita pet nota u violinskom ključu (c1-g1).
	Prepoznaje visinu nota (c1 do c2 u violinskom ključu), c malo u bas ključu i razlikuje notne vrijednosti: četvrtinu i polovinu.
	Samostalno čita note kompozicije.

	Pravilno postavlja harfu na rame i ruku odnosno šaku. 

Izvodi drugim prstom desne ruke pet nota u violinskom ključu (c1-g1).

Izvodi jednu kompoziciju napamet.
	Pravilno postavlja ruke i drugi prst lijeve i desne ruke na žice.

Pravilno čita i izvodi manje cjeline kompozicije samostalno.

Pravilno izvodi dvije kompozicije napamet.
	Samostalno izvodi manje cjeline kompozicije (dvotakt).

Pravilno izvodi dvije kompozicije napamet kreirajući dinamičku razliku (forte-piano).


III razred

	dovoljan
	dobar
	vrlo dobar
	odličan

	Prepoznaje i čita osam nota u violinskom ključu (c1-c2) i c malo u bas ključu i četvrtine.


	Prepoznaje i čita note kompozicije iz violinskog ključa.
	Prepoznaje i čita note kompozicije iz violinskog i bas ključa. 
	Prepoznaje i čita note kompozicije iz violinskog i bas ključa i prepoznaje melodijske obrasce koji se ponavljaju ili variraju u kompoziciji.

	Pravilno postavlja ruku odnosno šaku.

Izvodi drugim prstom desne ruke osam nota u violinskom ključu (c1-c2) i lijevom rukom c malo. 

Izvodi jednu lakšu kompoziciju napamet.
	Pravilno izvodi trihord.

Izvodi desnom rukom note iz violinskog ključa određene kompozicije.

Pravilno izvodi jednu kompoziciju napamet i jednu iz nota.
	Pravilno izvodi trihord i tetrahord.

Izvodi note određene kompozicije prvo sa desnom zatim sa lijevom rukom samostalno.

Pravilno izvodi dvije kompozicije napamet.
	Pravilno izvodi trihord i tetrahord.

Izvodi note određene kompozicije prvo sa desnom zatim sa lijevom rukom samostalno.

Pravilno izvodi dvije kompozicije napamet kreirajući dinamičke nijanse.


IV razred

	dovoljan
	dobar
	vrlo dobar
	odličan

	Prepoznaje trihord i  tetrahord.
Prepoznaje terce i kvarte.
	Prepoznaje trihord, tetrahord i secco trozvuk.
Prepoznaje terce,  kvarte i kvinte.
	Prepoznaje trihord, tetrahord, secco i razloženi trozvuk.
Prepoznaje terce, kvarte, kvinte i sekste.
	Prepoznaje trihord, tetrahord, secco i razloženi trozvuk.
Prepoznaje sve intervale od terce do oktave.

	Izvodi trihord, tetrahord i od intervala terce i kvarte.
Izvodi jednu lakšu kompoziciju napamet a jednu iz nota.
	Izvodi trihord, tetrahord, secco trozvuk i terce, kvarte i kvinte.
Pravilno izvodi dvije kompozicije (od kojih je jedna manje zahtjevna) napamet.
	Izvodi trihord, tetrahord, secco i razloženi trozvuk i intervale od terce do sekste.
Pravilno izvodi skalu kroz jednu oktavu i dvije kompozicije napamet.
	Izvodi trihord, tetrahord, secco i razloženi trozvuk i intervale od terce do oktave.
Pravilno izvodi skalu kroz jednu oktavu i dvije kompozicije napamet koristeći izražajne elemente.


V razred

	dovoljan
	dobar
	vrlo dobar
	odličan

	Prepoznaje trihord, tetrahord, secco i razloženi trozvuk.

Prepoznaje sve intervale od prime do oktave.
	Prepoznaje trihord, tetrahord, secco i razloženi trozvuk i arpeggio.

Prepoznaje četvorozvuk sve intervale od prime do oktave.
	Razlikuje obrtaje trozvuka.
Prepoznaje četvorozvuk i sve intervale od prime do oktave.
	Razlikuje obrtaje trozvuka.

Prepoznaje četvorozvuk i sve intervale od prime do oktave.

	Izvodi trihord, tetrahord, secco i razloženi trozvuk i intervale od prime do oktave.

Pravilno izvodi skalu kroz jednu oktavu (posebno sa desnom i posebno sa lijevom rukom).

Izvodi dvije kompozicije (od kojih je jedna manje zahtjevna) napamet.
	Izvodi trihord, tetrahord, secco i razloženi trozvuk i intervale od prime do oktave.
Pravilno izvodi skalu kroz jednu oktavu s obje ruke istovremeno.

Pravilno izvodi dvije kompozicije napamet.
	Pravilno izvodi četvorozvuk (secco), trihord, tetrahord, obrtaje trozvuka i intervale od prime do oktave.

Pravilno izvodi skalu kroz dvije oktave jednom rukom.
Pravilno izvodi tri kompozicije.
	Pravilno izvodi četvorozvuk (secco), trihord, tetrahord, obrtaje trozvuka i intervale od prime do oktave.

Pravilno izvodi skalu kroz dvije oktave s obje ruke istovremeno.

Pravilno izvodi tri kompozicije  koristeći izražajne elemente.


VI razred
	dovoljan
	dobar
	vrlodobar
	odličan

	Prepoznaje četvorozvuk, glissando, harmonike.
	Prepoznaje, četvorozvuk, glissando i harmonike.
	Prepoznaje, četvorozvuk (septakord i kvintsekstakord), glissando i harmonike.
	Prepoznaje četvorozvuk (sve obrate septakorda), glissando i harmonike.

	Izvodi četvorozvuk (secco i arpeggio) i glissando.
Izvodi skalu kroz dvije oktave s obje ruke.

Izvodi dvije kompozicije napamet (od kojih je jedna manje zahtjevna).
	Pravilno izvodi četvorozvuk (secco i arpeggio), glisando i harmonike desnom rukom.
Izvodi skalu kroz tri oktave jednom rukom.

Pravilno izvodi dvije kompozicije napamet.
	Pravilno izvodi četvorozvuk (secco i arpeggio), glisando i harmonike desnom rukom.

Pravilno izvodi skalu kroz tri oktave s obje ruke.

Pravilno izvodi tri kompozicije napamet.
	Pravilno izvodi četvorozvuk (secco i arpeggio), glisando i harmonike s obje ruke.

Pravilno izvodi skalu kroz tri oktave s obje ruke.
Pravilno izvodi tri kompozicije koristeći izražajne elemente.


VII razred

	dovoljan
	dobar
	vrlo dobar
	odličan

	Prepoznaje, četvorozvuk (septakord), glissando, harmonike i triler.
	Prepoznaje, četvorozvuk (septakord), glissando, harmonike i triler.
	Prepoznaje, četvorozvuk (sve obrtaje septakorda), glissando, harmonike i triler.
	Prepoznaje, četvorozvuk (sve obrtaje septakorda), glissando, harmonike i triler.

	Pravilno izvodi četvorozvuk (septakord), glisando i harmonike jednom rukom.

Izvodi skalu kroz tri oktave jednom rukom.

Pravilno izvodi dvije kompozicije napamet (od kojih je jedna manje zahtjevna).
	Pravilno izvodi četvorozvuk (septakord) kroz dvije oktave s obje ruke, glisando i harmonike jednom rukom.

Izvodi triler s obje ruke.

Izvodi skalu kroz tri oktave jednom rukom.

Pravilno izvodi dvije kompozicije napamet (od kojih je jedna manje zahtjevna).
	Pravilno izvodi četvorozvuk (sve obrtaje septakorda) kroz dvije oktave s obje ruke, glisando i harmonike desnom rukom.

Pravilno izvodi triler s obje ruke.

Pravilno izvodi skalu kroz tri oktave s obje ruke.

Pravilno izvodi tri kompozicije napamet.
	Pravilno izvodi četvorozvuk (sve obrtaje septakorda) kroz tri oktave s obje ruke, glisando i harmonike desnom rukom.

Pravilno izvodi triler s obje ruke.

Pravilno izvodi skalu kroz tri oktave s obje ruke.

Pravilno izvodi tri kompozicije napamet koristeći izražajne elemente i stilski u skladu sa epohom u kojoj je djelo nastalo.


VIII razred

	dovoljan
	dobar
	vrlo dobar
	odličan

	Prepoznaje, četvorozvuk (septakord), tremolo, bisbigliando i triler.
	Prepoznaje, četvorozvuk (septakord), tremolo, bisbigliando i triler (koji se svira s obje ruke i triler koji se izvodi jednom rukom).
	Prepoznaje, četvorozvuk (septakord), tremolo, bisbigliando i triler (koji se svira s obje ruke i triler koji se izvodi jednom rukom).
	Prepoznaje, četvorozvuk (septakord), tremolo, bisbigliando i triler (koji se svira s obje ruke i triler koji se izvodi jednom rukom).

	Pravilno izvodi četvorozvuk (septakord) kroz dvije oktave s obje ruke.

Izvodi triler s obje ruke.

Izvodi skalu kroz tri oktave jednom rukom.

Pravilno izvodi dvije kompozicije napamet (od kojih je jedna manje zahtjevna).
	Pravilno izvodi četvorozvuk (sve obrtaje septakorda) kroz dvije oktave s obje ruke.

Izvodi triler s obje ruke i triler sa desnom rukom (prstored: 1-2-1-3).

Izvodi skalu kroz tri oktave jednom rukom.

Pravilno izvodi tri kompozicije napamet (od kojih je jedna manje zahtjevna).
	Pravilno izvodi četvorozvuk (sve obrtaje septakorda) kroz tri oktave s obje ruke.

Izvodi triler s obje ruke i triler sa desnom rukom (prstored: 1-2-1-3).

Izvodi skalu kroz tri oktave s obje ruke.

Pravilno izvodi četiri kompozicije napamet koristeći izražajne elemente.
	Pravilno izvodi četvorozvuk (sve obrtaje septakorda) kroz tri oktave s obje ruke.

Izvodi triler s obje ruke i triler sa desnom rukom (prstored: 1-2-1-3 i 1-4-3-2).

Izvodi skalu kroz tri oktave s obje ruke.

Pravilno izvodi četiri kompozicije napamet i stilski u skladu sa epohom u kojoj je djelo napisano.


IX razred
	dovoljan
	dobar
	vrlo dobar
	odličan

	Prepoznaje étouffée i près de la table.
	Prepoznaje étouffée, près de la table i oznake modrene notacije (b.d.l.c.
 i kuckanje prsnim zglobovima).
	Prepoznaje étouffée, près de la table i oznake modrene notacije (b.d.l.c., kuckanje prsnim zglobovima, sons timbaliques
).
	Prepoznaje étouffée, près de la table i oznake modrene notacije (b.d.l.c., kuckanje prsnim zglobovima, sons timbaliques, sons plectiriques
).

	Pravilno izvodi četvorozvuk (sve obrtaje septakorda) kroz tri oktave s obje ruke.

Izvodi étouffée i  près de la table.

Izvodi skalu kroz tri oktave s obje ruke.

Pravilno izvodi dvije kompozicije napamet (od kojih je jedna manje zahtjevna).
	Pravilno izvodi četvorozvuk (sve obrtaje septakorda) kroz tri oktave s obje ruke.

Izvodi étouffée,  près de la table, b.d.l.c.

Izvodi skalu kroz tri oktave s obje ruke.

Pravilno izvodi tri kompozicije napamet.
	Pravilno izvodi četvorozvuk (sve obrtaje septakorda) kroz tri oktave s obje ruke.

Izvodi étouffée,  près de la table, b.d.l.c, kuckanje prsnim zglobovima.

Izvodi skalu kroz tri oktave s obje ruke.

Pravilno izvodi četiri kompozicije napamet koristeći izražajne elemente.
	Pravilno izvodi četvorozvuk (sve obrtaje septakorda) i skalu kroz tri oktave s obje ruke.

Izvodi étouffée,  près de la table, b.d.l.c, kuckanje prsnim zglobovima, sons timbaliques i sons plectriques.

Pravilno izvodi četiri kompozicije napamet i stilski u skladu sa epohom u kojoj je djelo napisano.


I. USLOVI ZA REALIZACIJU PREDMETA (STRUČNA SPREMA I LITERATURA)
1. PROFIL I STRUČNA SPREMA NASTAVNIKA I STRUČNIH SARADNIKA

Profil i stručna sprema nastavnika i stručnih saradnika regulisani su Zakonom o osnovnom vaspitanju i obrazovanju i Pravilnikom o profilu obrazovanja nastavnika predmetne nastave. Nastavu predmeta Harfa može izvoditi diplomirani muzički umjetnik – harfista sa licencom za rad u vaspitno-obrazovnim institucijama.
2. MATERIJALNI USLOVI

Za realizaciju nastave neophodni su:

1. Keltska harfa. Modeli harfe koji dolaze u obzir su Camac: Telenn 34, Hermine 34, Isolde 38, Korrigan 38,  Stivell 38 i Salvi: Mia, Titan, Hermes, Gaia, Una.

2. Pedalna harfa Salvi ili Camac koja ima 47 žica za veoma nadarene učenike kod kojih se nastava u završnim razrednima (treći ciklus), kako je navedeno u programu, odvija na pedalnoj harfi.

3. Ključ za štimovanje, tjuner (štimer), komplet rezervnih žica za keltsku i pedalnu harfu.

4. Redovno servisiranje harfe od strane licenciranog servisera.
5. Kabinet za održavanje nastave (zvučno izolovan i sa klima uređajem).

3. LITERATURA
(Navedene su osnovne knjige neophodne za nastavu. Svaki nastavnik je slobodan da proširi spisak literature.)
B. Paret – First Harp Book

B. Paret – Second Harp Book

S. McDonald, L. Wood Rollo – Harp for Today
M. Grossi – Tehničke vježbe
E. Pozzoli – Etide

Ed. Lariviere - Etide

M. Grandjany, J. Weidensaul – First-Grade Pieces for Harp
S. Suzuki – Harp School

S. Milligan – Medieval to Modern

M. Stadler – On the Water (zbirka kompozicija)
U izradi Predmetnog programa korišćeni su:
Predmetni programi (2015), Metodološko uputstvo za pisanje predmetnih programa zasnovanih na ishodima učenja, 2017. i važeća zakonska regulativa. 
Predmetni program Harfa za II, III, IV, V, VI, VII, VIII i IX razred devetogodišnje osnovne muzičke škole izradila je Milica Kankaraš.
Nacionalni savjet za obrazovanje (III saziv) je na 5. sjednici od 16. jula 2018. godine utvrdio predmetni program Harfa za II, III, IV, V, VI, VII, VIII i IX razred devetogodišnje osnovne muzičke škole.
� Izrazi koji se u ovom programu koriste u muškom rodu podrazumijevaju iste izraze u ženskom rodu.


� Na engleskom: slide. 


� � HYPERLINK "https://www.detinjarije.com/razvojni-stav-se-moze-uciti/" �https://www.detinjarije.com/razvojni-stav-se-moze-uciti/�





� Napomena: u trećem razredu se tokom godine daju opisne ocjene ali na kraju godine se zaključuju brojčane ocjene.


� Bas dans le cordes.	


� Oponašanje zvuka timpana.


� Okidanje žice noktima.

